
Azərbaycan artıq iki ilə yaxındır ki, işğaldan azad edilmiş 

ərazilərinin bərpası istiqamətində genişmiqyaslı 
fəaliyyət aparır. Həm də azad Qarabağ və Şərqi 

Zəngəzurda görülən bütün işlər Azərbaycanın öz vəsaiti 
hesabına hətaya keçirilir. Hələ ki, bu məsələlərə heç bir 
xarici dövlət tərəfindən maliyyə dəstəyi göstərilmir. Bununla 
belə, aparılan bərpa işləri ən yüksək müasir standartlar 
səviyyəsində qurulur. Eyni zamanda, nəzərə alınır ki, azad 
edilmiş ərazilərin böyük turizm imkanları var və bu region 
dünyanın diqqətini cəlb edəcək.

Bu barədə həmin ərazilərə səfəri 
zamanı Azərbaycan Prezidenti İlham 
Əliyev də dəfələrlə bəyanat verib. Bu 
günlərdə Göygöl, Kəlbəcər və Laçın ra-
yonlarına səfəri zamanı da Azərbaycan 
lideri bu barədə danışdı. Bildirdi ki, səfər 
çərçivəsində ona Kəlbəcər şəhərinin 
Baş planı təqdim olunub. Kəlbəcərin 
özünəməxsus füsunkar təbiəti var. 
Kəlbəcər şəhərinin Baş planının təsdiq 
olunması, əlbəttə ki, bu təbii gözəlliyi 
ehtiva edir.

Prezident “İstisu”  sanatoriyasının 
təməlqoyma mərasimində çıxışı  zamanı 
qeyd etdi ki, bu ilin sonuna qədər 
burada müfəssəl layihələndirmə işləri 
gedəcək və ondan sonra yaşayış bina-
ları, məktəb, xəstəxana inşa ediləcək. 
Hərbi hissələr, ictimai yerlər isə artıq 
fəaliyyət göstərir: “Göstəriş vermişəm 
ki, Kəlbəcərdə mütləq aşıq mərkəzi və 
lazım olan digər tikililər inşa  edilsin. 
Bu, ancaq Kəlbəcər şəhərinin Baş 
planıdır. Kəlbəcər rayonunun inkişafı 
ilə bağlı isə bizdə konsepsiya artıq 
hazırdır. Kəndlərin yenidən qurulması 
konsepsiyamız hazırdır və biz bunu icra 
edəcəyik”.

2024-cü ildə Laçın rayonunda 
beynəlxalq hava limanının açılacağına 
ümidvar olduğunu bildirən Azərbaycan 
Prezidenti deyib ki, ondan sonra bu 
regiona gediş-gəliş daha rahat olacaq: 
“Əminəm ki, bu bölgə turizm zonası 
olacaq. Çünki burada olan təbii gözəllik 
heç bir yerdə yoxdur”.

Azərbaycanın, eləcə də işğaldan 
azad edilmiş ərazilərin turizm imkanları 
iyunun 28-də Bakıda İslam Əməkdaşlıq 
Təşkilatının (İƏT) Turizm Nazirlərinin 
11-ci konfransı çərçivəsində də geniş 
müzakirə olunub. Azərbaycan Dövlət 
Turizm Agentliyinin təşkilatçılığı ilə 
keçirilən konfransda İƏT-in Baş  katibi 
Hissein Brahim Taha, təşkilata üzv 
dövlətlərin turizm nazirləri və nazir 
müavinləri, səfirlər, İƏT-in 7 alt institutu 
olan beynəlxalq təşkilatların təmsilçiləri, 
dövlət rəsmiləri və ekspertlər daxil 
olmaqla 39 ölkədən 160-dan artıq 
nümayəndə iştirak edib.

Prezident İlham Əliyevin  konfransa 
ünvanladığı məktubda bildirilib ki, İƏT 
Azərbaycanın müstəqilliyini bərpa 
etməsindən sonra üzv olduğu ilk 
beynəlxalq təşkilatlardan biri olub, 
2021-ci ildə təşkilata üzvlüyümü-
zün 30 illiyi tamam olub, rəsmi Bakı 
həmişə İƏT-in fəaliyyətini dəstəkləyib, 
üzv dövlətlər arasında həmrəyliyin, 
birliyin möhkəmləndirilməsi yolunda 
səylər göstərib, IV İslam Həmrəyliyi 
Oyunlarına evsahibliyi edib, 2017-ci ili 
ölkəmizdə “İslam Həmrəyliyi İli” elan 
edib.

Prezidentin qeyd etdiyi kimi, İƏT 
həm işğal müddətində Azərbaycana 
qarşı təcavüzü və işğalı pisləyən, 

ölkəmizin suverenliyini və ərazi bütöv-
lüyünü dəstəkləyən çoxsaylı qətnamə 
və bəyanatlar qəbul edib, həm də 
işğalçılara qarşı 44 günlük Vətən 
müharibəsi zamanı qətiyyətli mövqe və 
Azərbaycanın haqq işinə dəstək nüma-
yiş etdirib. Bu isə ölkəmizdə alqışlanıb. 
İşğaldan azad olunmuş ərazilərdə 
Ermənistan tərəfindən bütün mədəni 
irsimiz, İslam dininə aid bütün abidələr, 
67 məsciddən 65-i yerlə-yeksan edilib, 
digər məscidlərə ciddi zərər vurulub, 
təhqiramiz əməllər törədilərək yalnız 
azərbaycanlıların deyil, bütün dünya 
müsəlmanlarının hissləri təhqir edilib, 
ekosid törədilib. Məktubda İslam tarixi 
və mədəni abidələrinin, ziyarətgahların 
Ermənistan tərəfindən dağıdılması-
nın və talan olunmasının qəti şəkildə 
pislənməsinə görə üzv dövlətlərə və 
Katibliyə təşəkkür bildirilib.

Təşkilatla sıx turizm əlaqələrinin 
mövcudluğunu bildirən dövlət başçısı 
əlavə edib ki, pandemiyadan əvvəlki 
3 il ərzində İƏT-ə üzv dövlətlərdən 
ölkəmizə 3 milyondan çox turist gəlib 
və qarşıdakı illərdə həmin ölkələrdən 
turist axının sürətlənəcəyinə və turizm 

əlaqələrinin daha da genişlənəcəyinə 
inam  böyükdür.

Sonda Azərbaycan lideri sessiya 
çərçivəsində aparılacaq müzakirələrin 
turizm sahəsində əməkdaşlığın 
genişlənməsi üçün yeni ideya və 
təşəbbüslərin irəli sürülməsinə, qardaş 
xalqlarımız arasında etimad və qarşılıqlı 
anlaşmanın möhkəmlənməsinə xidmət 
edəcəyini vurğulayıb və sessiyanın işinə 
uğurlar arzulayıb.

Prezident İlham Əliyev iyunun 27-də 
İƏT-in Baş katibi Hissein Brahim Tahanı 
qəbul edərkən də üzv ölkələr  arasında 
həmrəyliyin önəmini vurğulayıb. 
Görüşdə, eyni zamanda, əməkdaşlığın 
perspektivləri ətrafında fikir mübadiləsi 
aparılıb. Dünyanın bəzi regionlarında 
islamofobiya meyillərinin artdığı və 
qarşısının alınması istiqamətində birgə 
fəaliyyət göstərməyin vacibliyi vurğula-
nıb.

Azərbaycan Turizm Agentliyinin 
sədri Fuad Nağıyev turizm nazirlərinin 
konfransındakı çıxışında görüşün 
pandemiyadan sonra İslam ölkələrinin 
turizm rəsmilərinin ilk görüşü  olduğunu, 
konfransın üzv ölkələr arasında qar-
şılıqlı əlaqələrin inkişafında mühüm 
platforma kimi çıxış etdiyini  bildirib. 
O, Azərbaycanın İƏT-ə üzv olan 
dövlətlərlə qarşılıqlı turizm əlaqələrini 
inkişaf etdirməkdə olduğunu, ölkəmizə 
İslam ölkələrindən gələn turistlərin say 
nisbətinin ümumi turistlərin 55 faizini 
təşkil etdiyini, təşkilata üzv ölkələrin 
əsas şəhərləri ilə Bakı arasında bir-
başa uçuşların sayının artması və 
sadələşdirilmiş viza rejiminin mövcud 
olmasının bu rəqəmlərin daha da 

 artmasına töhfə verəcəyinə ümid etdiyini 
diqqətə çatdırıb.

Agentlik sədrinin sözlərinə görə, 
Azərbaycanda turizm sənayesi postpan-
demiya dövründə sürətlə bərpa olunma-
ğa başlayıb, artıq ilin ilk 5 ayı ərzində 
ölkəmizə gələn xarici vətəndaşların sayı 
keçən illə müqayisədə 118 faiz artıb.

Fuad Nağıyev Azərbaycanın azad 
edilmiş torpaqlarında işğal müddətində 
dini əhəmiyyətli tarixi abidələrin, irs 
nümunələrinin, məscid və türbələrin 

məhv edildiyi, dövlətimiz tərəfindən 
Qarabağın və işğaldan azad olunmuş 
digər ərazilərin bərpası istiqamətində 
irimiqyaslı işlərin görüldüyü  haqqında 
məlumat verib, işğal müddətində  İƏT-in 
və üzv dövlətlərin ölkəmizin haqlı 
mövqeyini daim dəstəklədiyini vurğula-
yaraq dağıntıları, eləcə də azad edilmiş 
torpaqlarda aparılan yenidənqurma və 
bərpa işlərini müşahidə etmək üçün 
qonaqları Şuşaya dəvət edib.

İƏT-in Baş katibi Hissein Brahim 
Taha İƏT üzvləri arasında turizm 
əlaqələrinin genişlənməsinin İslam 
həmrəyliyinə böyük töhfə verdiyini qeyd 
edib. 

Onu da deyək ki, konfransda “Turiz-
min inkişafı üzrə İƏT çərçivə sənədi”nin 
icrası və “İƏT-ə üzv dövlətlərdə İslam 
turizminin inkişafı üzrə Strateji Yol 
Xəritəsi”nin həyata keçirilməsi kimi 
məsələlərlə yanaşı, üzv ölkələrdə 
turizm infrastruktur layihələri, birgə 
turizm tədqiqatları və təbliğat tədbirləri, 
turizm sərgiləri üzrə əməkdaşlıq, 
İslam mədəniyyəti və irsi üzrə turizmin 
inkişafı kimi məsələlər müzakirə olu-
nub, müxtəlif ölkələrin turizm təcrübəsi 
haqqında təqdimatlar edilib.

Konfransda turizmin inkişafı üzrə 
qətnamə və Bakı Bəyannaməsi 
qəbul edilib. Qətnamədə azad 
 olunmuş  torpaqlarda təbii  resursların 
 qeyri-qanuni istismarı, ekosistem 
və şəhər  infrastrukturunun, xüsusilə 
mədəni və tarixi irsin məhv edilməsi, 
eləcə də Ermənistan ərazisində İslam 
mədəni və tarixi abidələrinin dağıdılması 
pislənilib.

Həmçinin qətnamədə Azərbaycanın 
işğaldan azad olunmuş ərazilərində 
infrastrukturun inkişafı layihələrinin 
icrasına üzv dövlətlərin özəl sektorunun 
cəlb edilməsi imkanları haqqında qərar 
qəbul edilib.

Bəyannamədə qarşılıqlı maraqlar 
əsasında üzv ölkələr arasında sağlam-
lıq, eko, mədəni və kənd turizminin inki-
şafı, birgə təşəbbüslərin dəstəklənməsi, 
sərgilərdə iştirak üzrə əməkdaşlıq, 
dayanıqlı turizmin inkişafı istiqamətində 
müştərək tədbirlərin həyata keçirilməsi, 
İslam mədəni və tarixi irsinin qorunma-
sı və təbliği, turizmin İslam haqqında 
təsəvvürlərin təkmilləşməsində oynaya-
cağı rol, maliyyə institutlarının və özəl 
sektorun üzv dövlətlərdə turizmə investi-
siya qoyuluşuna cəlbi kimi məsələlər öz 
əksini tapıb.

İyunun 29-da konfrans iştirakçıları 
Şuşa şəhərinə səfər ediblər. Bütün 
bu tədbirlər, təbii ki, ölkədə turizmin 
genişlənməsinə, daha çox ölkədən turist 
cəlbinə xidmət edir. İnanırıq ki, azad 
olunmuş ərazilərimiz yaxın gələcəkdə 
böyük turizm məkanına çevriləcək. 

Paşa ƏMİRCANOV, 
“Xalq qəzeti”

Şəhid ailələri və qazilər hərtərəfli 
qayğı ilə əhatə olunublar

Görüşdə müharibədən sonrakı dövrdə 
şəhid ailələrinin, qazilərimizin sosial 
müdafiə və aktiv məşğulluq proqramları, 
reabilitasiya xidmətləri ilə əhatə olunma-
sı üçün aparılan işlər diqqətə çatdırılıb. 
Bildirilib ki, postmüharibə dövründə şəhid 
ailəsi üzvləri və qazilərdən ibarət 100 
min şəxsə 190 min xidmət göstərilib. 
Onlardan 93 min şəxsə proaktiv qaydada 
104 min sosial ödəniş təyin olunub. O 
cümlədən, şəhidlərin ailə üzvləri olan 7 
min 979 nəfərə, İkinci Qarabağ müharibəsi 
veteranları olan 81 min 856 şəxsə aylıq 
sosial ödənişlər təyin olunub. Müharibədə 
yaralanmış və müalicə müddəti bitmiş 
hərbçilərdən 3 min şəxsə əlillik və sosial 
ödənişlərin təyinatı aparılıb. Şəhid ailələri 
və müharibə əlillərinin mənzillə təminatı 
proqramı keçən il 5 dəfə genişlənib 
və postmüharibə dövründə 3 min 500, 
ümumilikdə, ötən dövrdə 12 min 500 
şəhid ailəsi və müharibə əlili mənzil və 
fərdi evlə təmin edilib. Son 4 ildə 1500, 
postmüharibə dövründə 264, bu il 100, 
ümumilikdə ötən dövrdə 7 min 450 
müharibə əlilinə minik avtomobili verilib.

Vətən müharibəsindən sonra, həmçinin 
12,1 mindən çox qazi və şəhid ailəsi aktiv 
məşğulluq proqramlarına cəlb edilib. 
ƏƏSMN sistemində müharibə iştirakçıları-
nın işlə təminatına xüsusi diqqət yetirilir və 
bu sistemdə çalışanlardan da 176 nəfəri 
müharibə iştirakçısıdır. Postmüharibə 
dövründə İkinci Qarabağ müharibəsinin 
200 hərbçisi, ümumilikdə, 300 müharibə 
əlili yüksək texnologiyalı son nəsil 
protezlərlə, 1400-dən çox müharibə əlili 
19,3 mindən çox reabilitasiya vasitəsi, 
2500 qazi reabilitasiya xidmətləri, 5 min 
ailə sosial-psixoloji xidmətlərlə təmin 
olunub. 

Ötən il şəhid ailələri, müharibə əlilləri, 
Milli Qəhrəmanların təqaüdləri, bu ilin 
əvvəlindən müavinətlər növbəti dəfə orta 
hesabla 60 faiz, son 4 ildə şəhid ailələri, 
müharibə əlillərinə təqaüd və müavinətlər 
orta hesabla 2,5 dəfə, müharibə əlillərinə 
müavinət 2 dəfədən çox, orta aylıq pensi-
ya 75 faiz artıb. Görüşdə bildirilib ki, qeyd 
olunan dəstək tədbirləri, şəhid ailələri, 
müharibə iştirakçıları ilə bağlı sosial proq-
ramların genişləndirilməsi işləri davam 
edəcək.

Qeyd edək ki, vətəndaşlara daha 
asan, şəffaf xidmət göstərmək məqsədilə 
2019-cu ilin may ayında ƏƏSMN-nin 
tabeliyində DOST Agentliyi və həmin 
vaxtdan indiyədək artıq 5 “DOST” mərkəzi 
açılıb. Birinci vitse-prezident Mehriban 
xanım Əliyevanın təşəbbüsü olan DOST 
 konsepsiyası dövlət sosial xidmətlərinin –  
154 xidmətin “bir pəncərə”dən, modern, 
çevik və tam şəffaf mexanizmlər üzərində, 

vətəndaş məmnunluğuna uyğun təqdim 
edilməsinə imkan verib. Ölkə əhalisinin 2 
milyon 500 min nəfəri və ya ümumilikdə, 
25 faizi DOST xidmətləri ilə əhatə olunub.

Mərkəzlər açılandan indiyədək 
1 milyona yaxın vətəndaşa xidmət 
göstərilib, həmin xidmətlərdən vətəndaş 
məmnunluğu isə 98,5  faizdir. “DOST” 
mərkəzləri şəbəkəsinin ölkəmizin 
regionları üzrə genişlən dirilməsi işləri 
çərçivəsində 2022–2023-cü illərdə 
Bərdə və Quba rayonlarında da “DOST” 
mərkəzləri açılacaq. Bu dövrdə həmçinin 
5 saylı Bakı “DOST” Mərkəzi istifadəyə 
veriləcək. İşğaldan azad edilmiş 
ərazilərimizlə bağlı “Qarabağ və Şərqi 
Zəngəzur” DOST proqramı üzrə həmin 
ərazilərdə bir neçə mərkəz, filial və 
xidmət məntəqələri də yaradılacaq.

 Ötən həftə Şuşa şəhərində  işğaldan 
azad edilmiş ərazilərimizdə DOST 
xidmətləri şəbəkəsinin qurulmasına dair 
“Qarabağ və Şərqi Zəngəzur” DOST 
proqramı təqdim olunub. DOST Agent-
liyinin Müşahidə Şurasının Şuşada 
keçirilən iclası şəhidlərimizin xatirəsinin bir 
dəqiqəlik sükutla yad edilməsi ilə başlayıb. 
Şuranın sədri, Əmək və Əhalinin Sosial 
Müdafiəsi naziri Sahil Babayev  Prezident, 
Müzəffər Ali Baş Komandan İlham Əliyevin 
rəhbərliyi ilə ordumuzun 2020-ci ildə 
Vətən müharibəsindəki möhtəşəm tarixi 
Zəfərindən bəhs edib. Ərazilərimizin, 
o cümlədən, doğma Şuşamızın 
Ermənistanın 30 il davam etmiş işğalından 
azad edildiyini bildirib və DOST konsep-
siyasının Qarabağ və Şərqi Zəngəzur 
iqtisadi rayonları üzrə də genişlənməsi 
üçün işlər aparıldığını deyib. Nazir bildirib 
ki, işğaldan azad edilmiş Zəngilan rayo-
nunun Ağalı kəndində 27 may 2022-ci il 
tarixində Prezident İlham Əliyev və birinci 
xanım Mehriban Əliyevanın iştirakı ilə ölkə 
üzrə ilk “Smart DOST” xidmət məntəqəsi 
artıq istifadəyə verilib. “Smart DOST” 
sistemi ilə vətəndaşlar əmək, məşğulluq, 
sosial müdafiə sahəsində onlayn  formada 
 100-dən çox xidmətdən şəffaf, rahat, 
əlçatan şəkildə faydalana biləcək.

Müşahidə Şurasının iclasında DOST 
Agentliyinin fəaliyyəti ilə bağlı hesabat ve-
rilib və “Şərqi Zəngəzur və Qarabağ DOST 
proqramı”nın təqdimatı edilib. Proqram 

əsasında yaradılacaq DOST mərkəzləri və 
filialları, “Smart DOST” xidmət məntəqələri 
barədə məlumat verilib. Şuşa şəhərində 
yerləşən 4 mərtəbəli köhnə poçt binasının 
birinci mərtəbəsində Şuşa DOST filialının 
yaradılacağı, binaya giriş, xidmət otaq-
ları, iş sahəsi və xidmət zalının DOST 
mərkəzlərinin interyer konsepsiyasına 
uyğun tərtib olunacağı bildirilib. Həmçinin 
DOST Agentliyinin kənar auditorunun 
təyin edilməsi, “Könüllü DOST” proqra-
mının icrası işləri, agentliyin fəaliyyəti ilə 
bağlı digər təşkilati məsələlər də müzakirə 
olunub.

Yeri gəlmişkən, qeyd edək ki, həssas 
kateqoriyadan olanların məşğulluq 
məsələləri həmişə olduğu kimi, yenə də 
diqqətdə saxlanıb. ƏƏSMN tərəfindən 
ötən ilin iyun ayında başladılan “Məşğulluq 
marafonu”na ötən dövrdə 649 işəgötürən 
qoşulub. Şəhid ailəsi üzvləri və Vətən 
müharibəsində yaralanmış qazilərin 
məşğulluğuna dəstək məqsədi daşıyan 
marafona onlar 4 min 563 vakansiya 
təqdim ediblər. Həmin vakansiyalar üzrə 
artıq 2 min 411 şəhid ailəsi üzvü və qazi 
işlə təmin olunub. Onlardan 2 min 16 
nəfəri qazi, qalanları şəhid ailələrinin 
üzvləridir.

“Qəhrəmanlarımızın məşğulluğuna 
birgə dəstək olaq!” devizi altında keçirilən 
marafona qoşulmaq istəyən işəgötürənlər 
vakansiyalarını https://dma.gov.az/layi-
heler/mesgulluq-marafonu linkinə daxil 
olmaqla göndərə bilərlər. Şəhid ailələrinin 
üzvləri və Vətən müharibəsində yaralan-
mış qazilər isə həmin marafondan fayda-
lanaraq işlə təmin olunmaq üçün https://
dma.gov.az/layiheler/mesgulluq-mara-
fonu linkinə daxil olaraq özləri haqqında 
məlumatları qeyd etməklə müraciətlərini 
edə bilərlər.

Yeri gəlmişkən, onu da xatırladaq 
ki, ötən həftə ƏƏSMN və Dünya Ban-
kının birgə icra etdiyi “Azərbaycanda 
Məşğulluğa Dəstək Layihəsi” üzrə əsasən 
qazi və şəhid ailəsi üzvlərindən ibarət 
daha 100 şəxs aktivlərlə təmin olunub. 
Özünüməşğulluq proqramına dəstək 
məqsədi daşıyan layihənin iştirakçılarına 
istehsal-xidmət sahələri üzrə avadanlıq-
lar təqdim edilib. Verilmiş aktivlər hesa-
bına onlar kiçik bizneslərini yaradıblar. 
Layihə üzrə bu il həssas qruplara aid 
artıq 3 minə yaxın şəxsə öz bizneslərini 
qurmaları üçün aktivlər verilib. Hazırda 
icra edilən “Azərbaycanda Məşğulluğa 
Dəstək Layihəsi” 22 min işsiz şəxsin 
özünüməşğulluq proqramına cəlb olunma-
sını və onların kiçik biznesə çıxışını təmin 
etməyi nəzərdə tutur. 

Onu da bildirək ki, ölkəmizdə iyul 
ayından qüvvəyə minəcək yeni meyarlara 
əsasən, hər hansı şəxsə əlilliyin müəyyən 
edilməsinə əsas verən bir neçə hal olarsa, 
yəni orqanizmin birdən çox funksiyalarının 
pozulması hallarında daha üstün sosial 
təminat hüququ verən əlillik səbəbi əsas 
götürüləcək. Belə hallarla bağlı orqanizmin 
funksiyalarının pozulmasının fərqli faizləri 
müəyyənləşdirildikdə də, onlardan ən 
yüksək olan faiz götürüləcək. Amma, əlillik 
təyinatı üçün müraciət edən vətəndaşlar 
onu da bilməlidirlər ki, bu yanaşma peşə 
xəstəliyi və istehsalat zədəsi hallarına 
aid edilməyəcək. Yeni əlillik meyarlarına 
görə əlillik 1 il, 2 il, 5 il müddətinə və ya 
müddətsiz təyin olunacaq.

Zərifə BƏŞİRQIZI, 
“Xalq qəzeti”

FHN-in Sənayedə İşlərin Təhlükəsiz Görülməsi 
və Dağ-mədən Nəzarəti Dövlət Agentliyi  

daha bir beynəlxalq sertfikata layiq görülüb
Fövqəladə Hallar Nazirliyinin Sənayedə İşlərin Təhlükəsiz Görülməsi 

və Dağ-mədən Nəzarəti Dövlət Agentliyi ISO 37001 – “Rüşvətə qarşı 
idarəetmə sistemi” beynəlxalq sertifikatına layiq görülüb.

ISO 37001 standartı Beynəlxalq Stan-
dartlaşdırma Təşkilatı (ISO) tərəfindən 
2016-cı ildə təsis edilib və rüşvətə qarşı 
mübarizə sahəsində qlobal səviyyədə 
qəbul edilmiş yeganə standart hesab edilir.

ISO 37001 standartının tətbiqi 
Agentliyə fəaliyyəti ilə əlaqəli rüşvət 
riskinin müəyyən edilməsi, idarə edilməsi, 
rüşvətlə bağlı korporativ risklərin azalma-
sı, rüşvətə qarşı beynəlxalq normalara 
riayət edilməsi, qabaqcıl təcrübələrin və 
hüquqi tələblərin tətbiq edilməsi sahəsində 
üstünlüklər verir. Eyni zamanda, maraqlı 
tərəflərə qurumun rüşvət hallarının qarşı-
sını almaq üçün müsbət addımlar atdığına 
dair təminat verir.

Sertifikat Agentlikdə rüşvət əleyhinə 
idarəetmə sisteminə uyğunluğun təmin 
edilməsini təsdiq edir. Rüşvət əleyhinə ən 
yaxşı təcrübələri özündə birləşdirən ISO 
37001 standartı, həmçinin idarəetmədə 

şəffaflığın artırılmasına zəmin yaradır.
Bu standartı əldə etmək üçün işçilərin 

təlim kursuna cəlb edilmələri və rüşvət 
əleyhinə idarəetmə sistemini çalışdıq-
ları sahədə tətbiq etmələri, eləcə də 
Agentlikdə rüşvət əleyhinə idarəetmə 
sisteminin tətbiqinin qiymətləndirilməsi 
mərhələləri uğurla başa vurulub. Amerika 
Birləşmiş Ştatlarının ən böyük qeyri-
hökumət akkreditasiya qurumlarından biri 
olan “ANSI National Accreditation Board” 
(ANAB) tərəfindən akkreditə olunmuş 
“Denetik International Certification and 
Surveillance Services” şirkəti bu işlərin 
yekunu olaraq, Agentlikdə tətbiq edilmiş 
rüşvət əleyhinə idarəetmə sisteminin İSO 
37001:2016 standartına uyğunluğunu 
sertifikatla təsdiq edib.

Onu da qeyd edək ki, FHN-in 
Sənayedə İşlərin Təhlükəsiz Görülməsi 
və Dağ-mədən Nəzarəti Dövlət Agentliyi 

Azərbaycan Respublikası Prezidentinin 
2022-ci il 4 aprel tarixli 3199 nomrəli 
Sərancamı ilə təsdiq edilmiş “Korrupsiyaya 
qarşı mübarizənin gücləndirilməsinə dair 
2022-2026-cı illər üçün Milli Fəaliyyət Pla-
nı” üzrə Tədbirlər Planının 2.11-ci bəndini 
icra edərək, öz fəaliyyətində sözügedən 
standartı tətbiq edən ilk dövlət qurumların-
dandır.

Azad olunmuş ərazilərin 
təbii gözəlliyi regiona turist 

axınını gücləndirəcək 
İslam Əməkdaşlıq Təşkilatına 
üzv dövlətlərlə əməkdaşlığın 

genişlənməsi bu sahənin 
inkişafına böyük töhfə verəcək 

Şəhid ailəsi üzvləri və Vətən müharibəsi iştirakçıları ilə Əmək və Əhalinin 
Sosial Müdafiəsi Nazirliyində (ƏƏSMN) bu günlərdə keçirilən görüşdə 
zəfərdən sonra Prezident, Silahlı Qüvvələrin müzəffər Ali Baş Komandanı 
İlham Əliyevin tapşırığı ilə icra olunan sosial dəstək tədbirlərindən bəhs 
olunub. Vətən Müharibəsi Qəhrəmanı şəhid Adil İbrahimlinin atası Asəm 
İbrahimli, Vətən Müharibəsi Qəhrəmanı şəhid Surxay Noçuyevin atası 
Əbdül Noçuyev, həmçinin digər şəhid ailələrinin üzvləri və qazilərimiz 
görüşdə iştirak ediblər. Çıxış edən şəhid ailələrinin üzvləri, qazilərimiz 
onların rifahı, sosial-məişət şəraitlərinin yaxşılaşdırılması üçün aparılan 
işlərdən, göstərilən dəstəkdən razılıqlarını bildirərək, diqqət və qayğı ilə 
əhatə olunduqlarına görə dövlətimizin başçısına minnətdarlıqlarını ifadə 
ediblər. Həmçinin rəy və təkliflərini də dilə gətiriblər.

